
Par le Calice qu’il porte, où ſe void la ſaincte Hoſtie couronnée
de rayons, qui ſe forment de ſa propre clairté, nous
ſommes tous confirmez dans cette doctrine ſalutaire, Qu’il
eſt impoſſible que noſtre amour enuers le Souuerain Createur,
arriue iamais au poinct où il faut qu’il ſoit, pour eſtre
parfaict, s’il n’eſt appuyé d’vne ferme Foy, qui eſt vn don de
Dieu, & vne lumiere infuſe, par qui nous croyons indubitablement
les choſes où les raiſons humaines ne peuuent atteindre.

Finalement, le Cœur plein de flame & percé d’vne fleche,
monſtre que l’Amour celeſte eſt de la nature du diamant, qui
s’eſpure dans le feu ; & qu’il ſe raffine par la patience, comme
l’or par la coupelle ; Qu’au reſte celuy qui en a le cœur
bleſſé, le porte à la main ; c’est à dire qu’il ne dément iamais
ſes penſées par les déguiſemens & les artifices des Amans
du monde, qui ne s’attachent d’inclination qu’à des objets
periſſables.




Amovr de la patrie. X.


ON le repreſente par vn vigoureux & ieune Guerrier,
qui ſe tient debout entre vne grande flamme
de feu, & vne eſpaiſſe exhalaiſon de fumée, vers
laquelle il tourne les yeux auec vne mine reſoluë,
& vne aſſeurance ineſbranlable. En ſa main droite il porte
vne Couronne d’Herbe ; & en la gauche il en tient vne autre
de Cheſne. Il eſt armé à l’antique, pour les raiſons que nous
dirons cy-apres ; & bien qu’il doiue apprehender apparemment,
eſtant ſur le bord d’vn precipice profond, ſi eſt-ce qu’auecque
le meſme courage qu’il teſmoigne auoir à meſpriſer
ce danger, il marche ſur les picques, & foule aux pieds les
eſpées nuës.

Cét Amour eſt peint ieune & robuſte ; pource qu’il ſe renouuelle
& ſe renforce, à meſure que la perſonne vieillit.
Les autres tout au contraire diminuent à la fin, & paſſent de la 
careſſe au deſdain, du feu à la glace, & de la violence à l’aneantissement.
Teſmoin l’Amour qu’vn Cavalier a pour vne
Dame, ou vn Courtiſan pour ſa fortune, ou vn Capitaine pour
la gloire, ou vn Marchand pour les biens du monde. Quelque

